
   Лупас тăрри каçпа юмахлă

Çап-çутă уйăх çутинче.

Кив улăм пĕрчисем ахахлă:

Пĕрер çут çăлтăр кашнинчех.



Çӳлти таса, вĕр çĕнĕ алтăр

Тӳнсе каяс пек тайăлать.

Ăна шерте кăна чарать-тĕр,

Анма памасть-тĕр аяла.



Ик-виçĕ утăм çеç чакатăн,

Сасартăк алтăр çĕкленет.

Халь çӳлтерех ăна куратăн,

Унта-кунта хăй перĕнет.



Анкартинчи йăмра тăрри те

Тĕрек ун пулчĕ пĕр кана.

Каллех утатăн лупас умĕн:

Çакланчĕ алтăр çăкана.



Таса, вĕр çĕнĕ алтăр çăлтăр

Ăсать анкартинчи каçа.

Садри тавралăх чăлтăр-чăлтăр

Куç вылятса кунта каçать.



Куçать те... каçаймасть пӳ-сийĕ

Лупас чаршавĕ туртнипе.

Ват çăкапа йăмра кăтрийĕ

Ишет малта эп утнипе.



Ку тĕнчене ним систермесĕр

Чупса тухас анкартине.

Курăксене ним сĕртĕнмесĕр

Çитес юмахлăх хĕррине.



Тем вăхăтра шалтлатрĕ алăк,

Ак эпĕ тĕксĕм пахчара!

Улмуççисем шултра улмаллă,

Хăмла ташшийĕ — шалчара.



Анчах... ăçта лупас юмахĕ?

Вăл çук. Вăл тарнă инçене.

Таçта сăрт-ту, вăрман тумхахĕ

Туласшăн пĕлĕт куркине.

  